
Wulɔmɛi ji osɔfoi ni sɔmɔɔ Nyɔŋmɔ loo damɔɔ Nyɔŋmɔ kɛ gbɔmɛi ateŋ. Yɛ 

Gamɛi akusum naa lɛ, wulɔmɔ ji Gamɛi alumɔ. Ni lɛ enyiɛɔ Gamɛi ahiɛ akɛ 

maŋhiɛnyiɛlɔ loo nɔyelɔ loo amralo. Ni etsuɔ kusumii srɔtoi babaoo. Gbɛi 

“wulɔmɔ” lɛ jɛ wiemɔ “wɔ lumɔ” lɛ mli. No ji kulɛ wulɔmɛi ji mɛi ni nyiɛɔ Ga maji 

ahiɛ akɛ lumɔ. Shi amrɔ nɛɛ maŋtsɛyeli kɛ maŋkuramɔ gbɛjianɔtoo ebahe shi. 

Nɛkɛ maŋtsɛyeli kɛ maŋkuramɔ gbɛjianɔtoo ni Gamɛi yɔɔ amrɔ nɛɛ, amɛkase 

loo amɛma kɛjɛ Akanmɛi adɛŋ. Ni tamɔ bɔ ni Margaret Field kɛɛ lɛ, nibii nɛɛ jɛ 

blɔfomɛi ni jɛ Europa kɛba lɛ, kɛ tai ni tetee shi no bei amli lɛ, kɛ agbɛnɛ hu 

maji ahe kpɛtɛmɔ kɛ nibii ahe susumɔ kɛ ekrokomɛi ahewɔ. Enɛmɛi ji nɔ ni ha 

ehe bahia akɛ, wulɔmɛi lɛ aŋmɛɛ nibii ni kɔɔ mɛi kɛ mɛi ateŋ saji ahe, amɛha 

maŋtsɛmɛi kɛ maŋkraloi lɛ, ni amɛkwɛ nɔ. Belɛ, no fio fio lɛ, wulɔmɛi anitsumɔ 

lɛ eyadamɔ mumɔŋ saji moŋ anɔ titri lɛ. 

Nibii ni wulɔmɔ tsuɔ lɛ ekomɛi nɛ: 

• Ekwɛɔ maŋ lɛ saji ni kɔɔ jamɔ nɔ. 
• Ekaneɔ loo ebuɔ be kɛhaa Hɔmɔwɔ afi lɛ yeli. 
• Eyeɔ ŋkpai yɛ maŋ lɛ najiaŋ ehaa wɔji lɛ. 
• Etsuɔ maŋ lɛ he, ni ejwiraa maŋ kɛ maŋbii lɛ. 
• Ekɛ wiemɔ ni nyɔŋmɔ kɛha lɛ, lɛ haa maŋbii. 
• Esɔleɔ ehaa maŋbii, ni ewieɔ etsɔɔ amɛ loo ewoɔ amɛ ŋaa. 
• Eyeɔ saji ni wɔji ahe bajeɔ mli. 

WULƆMƆ

Wulɔmɔ fɛɛ wulɔmɔ yɛ gbi pɔtɛɛ ni ekɛjaa wɔŋ ni esumɔɔ lɛ. Nɛkɛ gbi nɛɛ lɛ, 

etsuuu nɔko. 

Ni akɛ wulɔmɛi lɛ, amɛyɛ nibii kɛ mlai komɛi ni kudɔɔ amɛ. Mlai nɛɛ ekomɛi ji: 

• Esaaa ni wulɔmɔ shiɔ emaŋ lɛ mli. 

• Esaaa akɛ enaa gbonyo. Ni kɛ ana akɛ ebaagbo lɛ, ajieɔ lɛ kɛjɛɔ gbatsu loo 
he ni wɔŋ lɛ yɔɔ lɛ. 

• Wulɔmɔ eyaaa yara nɔ. 

• Wulɔmɔ naaa bɔlɛ yɛ gbi nɔ ni ebaatsu kusum nɔ, loo ebaafee sɔlemɔ nɔ. 

• Wulɔmɔ yeee ŋoo. Eŋoo ji ŋshɔ. 

• Akɛ wulɔmɔ ewieee kɛji eeye nii. 

• Wulɔmɔ etooo lɛ diɛŋtsɛ ejwetri. 

Wulɔmɔ hesaamɔ 

Akɛ ni wulɔmɛi yeɔ nyɔŋmɔi lɛ anajiaŋ yɛ shikpɔŋ lɛ nɔ hewɔ lɛ, amɛhe bo ji 
niyɛŋ. Ni amɛbuɔ fai ko ni gbɛi ji sɔŋ fai, ni amɛfiɔ afili, ni amɛhiɔ gbatsunaa. 

Srɔto ni yɔɔ wulɔmɔ kɛ wɔŋtsɛ ( wɔyoo loo wɔnuu) teŋ 

Nuu ji mɔ ni atoɔ lɛ wulɔmɔ, shi nuu loo yoo baanyɛ efee wɔŋtsɛ ni ji wɔyoo 

loo wɔnuu. Agbɛnɛ hu Wulɔmɔ yiii shi, shi wɔŋtɛɛ yiɔ shi.

